
„IT’S THE END OF THE WORLD AS WE KNOW IT“:
VIÐHORF KENNARANEMA TIL CHATGPT 

Á undanförnum misserum hefur verið töluverð umræða í háskólum um kosti og 
galla ChatGPT í námi. ChatGPT er öflugt gervigreindarverkfæri sem er byggt á risa-
mállíkani og líkir eftir mannlegum texta. Markmið rannsóknarinnar var að varpa ljósi 
á viðhorf kennaranema í Háskólanum á Akureyri til ChatGPT á haustmisseri 2023, 
tækifæri og áskoranir tengdar notkun verkfærisins í háskólanámi og hvernig þau sáu 
fyrir sér að nýta það í framtíðinni. Einnig var skoðað hvort viðhorf þeirra og notkun 
á ChatGPT breyttist yfir misserið. Gagna var aflað með spurningakönnun í tveimur 
námskeiðum í kennarafræði, bæði í upphafi og við lok misserisins, og gögnin þema-
greind. Niðurstöður sýndu að nemendur voru meðvitaðir um tækifæri og áskoranir 
tengdar ChatGPT og lögðu áherslu á ábyrga notkun. Einnig mátti greina breytingu 
á viðhorfi nemenda í garð ChatGPT og þróun í notkun verkfærisins milli kannan-
anna. Rannsóknin veitir upplýsingar um viðhorf til ChatGPT og notkun þess meðal  
kennaranema og undirstrikar mikilvægi samtals og samvinnu innan háskólasam- 
félagsins um notkun verkfærisins.

Efnisorð: ChatGPT, gervigreind, háskólanám, kennaranemar

INNGANGUR

Notkun gervigreindar (e. artificial intelligence, AI) hefur aukist hratt síðustu ár og hafa 
verkfæri sem byggjast á gervigreind orðið fjölbreyttari og aðgengilegri. ChatGPT er eitt 
af þessum verkfærum, mállíkan sem hermir eftir mannlegu tungumáli og getur breytt því 
hvernig fólk á samskipti með og við tækni. Það er til dæmis notað til að svara spurningum, 
útskýra mál, koma með tillögur og eiga óformleg samtöl (Crawford o.fl., 2023; Fuchs, 
2023; Kalla o.fl., 2023).

Í nóvember 2022 gaf OpenAI út ChatGPT-3.5 og þremur mánuðum seinna, í mars 2023, 
var ChatGPT-4 kynnt (Lund og Wang, 2023; Rasul o.fl., 2023). Fyrirtækið Miðeind, sem 
vinnur að máltækni og gervigreind á íslensku, hefur verið í samstarfi við OpenAI um að 
styrkja íslenskugrunninn í ChatGPT og er það liður í því að styrkja íslensku í stafrænum 
heimi (Miðeind, 2023). Með ChatGPT hafa opnast nýir möguleikar í háskólamenntun 
(Rasul o.fl., 2023) og gefa nýlegar rannsóknir til kynna að ChatGPT geti örvað náms-

áhuga, veitt nemendum margvíslegan stuðning í námi, til dæmis eflt hæfni þeirra til að 
spyrja spurninga, dýpkað hugtakaskilning, veitt endurgjöf og leyst fjölbreytt viðfangsefni 
(Abdelghani o.fl., 2023; Fuchs, 2023). ChatGPT getur einnig nýst við aðlögun náms- og 
kennsluhátta að ólíkum þörfum nemenda, þróun námsmats og til að spá fyrir um náms-
árangur (Crompton og Burke, 2023; Fuchs, 2023; Kalla o.fl., 2023). Notkun ChatGPT hefur 
þannig opnað fyrir nýjar og jafnvel byltingarkenndar leiðir og tækifæri í námi og kennslu 
sem áður voru óhugsandi (Fuchs, 2023). En það eru ekki bara tækifæri sem fylgja tækni af 
þessum toga því henni geta einnig fylgt margvíslegar áskoranir sem vekja til dæmis spurn-
ingar um áhrif ChatGPT á fræðileg heilindi (e. academic integrity) (Cotton o.fl., 2024). Í 
greininni er fjallað um rannsókn á viðhorfum og notkun kennaranema á ChatGPT í árdaga 
verkfærisins, haustið 2023. Markmið rannsóknarinnar var að kanna viðhorf nemanna til 
ChatGPT, varpa ljósi á tækifæri og áskoranir sem tengjast notkun verkfærisins í háskóla-
námi, hvernig þau sjá fyrir sér að nota verkfærið í framtíðinni og hvort breytingar yrðu á 
viðhorfum til ChatGPT og notkun þess á misserinu. Fjölmargar erlendar rannsóknir eru 
til á ChatGPT í háskólanámi og verða hluta þeirra gerð skil hér í samhengi við markmið 
rannsóknarinnar.

FRÆÐILEGT BAKSVIÐ

Gervigreind hefur verið rannsökuð og þróuð í áratugi og margt fræðafólk lítur á hana sem 
eina af flóknustu áskorunum samtímans, ekki síst á sviði menntunar (Fuchs, 2023; Rasul 
o.fl., 2023). ChatGPT er byggt á risamállíkani sem hefur verið þróað af OpenAI til að vinna 
úr og bregðast við texta. Tæknin gerir ChatGPT mögulegt að halda þræði í samskiptum við 
notendur og í mörgum tilvikum er erfitt að greina hvort texti ChatGPT kemur frá mann-
eskju eða gervigreind (Fuchs, 2023; Kalla o.fl., 2023; Rasul o.fl., 2023). Notkun ChatGPT 
fer stigvaxandi. Á fyrstu fimm dögunum sem verkfærið var aðgengilegt almenningi hafði 
þannig ein milljón notenda skráð sig á vef OpenAI, innan þriggja mánaða voru skráðir 
notendur komnir yfir 100 milljónir og eftir það hefur talan bara hækkað (Duarte, 2024). 
Við leit að efni tengdu ChatGPT á Google Scholar, sem er gagnagrunnur yfir fræðilegt efni, 
fjölgaði ritrýndum greinum sem innihéldu orðið ChatGPT, ChatGPT og háskólamenntun 
og ChatGPT og fræðileg heilindi umtalsvert á sjö mánaða tímabili (mynd 1). Hugtakið 
fræðileg heilindi vísar til siðferðilegrar ákvarðanatöku sem viðheldur trúverðugleika innan  
háskólasamfélagsins, í námi, kennslu og rannsóknum. Það þýðir að virtar eru reglur um 
ritstuld, heiðarleika, réttmæti rannsókna og samvinnu, ásamt því að tryggja traust og 
sanngirni í fræðilegu starfi (Eaton, 2023). Í þessu samhengi má benda á að Háskóli Íslands 
hefur sett fram upplýsingar, reglur og viðmið um notkun gervigreindar (Háskóli Íslands, 
e.d.) sem háskólakennarar og -nemendur geta tekið mið af.

Mynd 1

Fjöldi ritrýndra greina með tilteknum leitarorðum á Google Scholar

Mikill áhugi fræðafólks og fjöldi rannsókna sem gerðar hafa verið á ChatGPT hefur skapað 
mikilvægan þekkingargrunn um notkun verkfærisins í háskólanámi. 

Notkun ChatGPT
ChatGPT hefur vakið töluverðar umræður í háskólum og hefur sjónarhornið almennt 
beinst að fræðilegum heilindum og námsmatsaðferðum en minna hefur verið rætt um 
hvernig verkfærið styðji nám nemenda, sérstaklega þeirra sem eiga í námserfiðleikum 
eða eru félagslega einangraðir (Fuchs, 2023; Sullivan o.fl., 2023). 

Í rannsókn Firat (2023) á viðhorfum fræðafólks og háskólanemenda kom í ljós að 
skoðanir á notkun gervigreindarverkfæra eins og ChatGPT eru margvíslegar. Sum höfðu 
áhyggjur af áskorunum sem gætu fylgt notkuninni á meðan önnur sýndu áhuga á að nota 
verkfærið í námi og kennslu í framtíðinni. Þau töldu að gervigreind myndi breyta hefð-
bundnum náms- og kennsluháttum og aukin áhersla yrði lögð á hæfnimiðað nám. Dæmi 
eru um að háskólar vilji takmarka eða banna notkun gervigreindarverkfæra en bent hefur 
verið á að þeir ættu frekar að laga sig að breyttum aðstæðum (Mearian, 2023) og leggja 
áherslu á að nemendur læri um gervigreind og með henni þar sem hún er og verður stór 
hluti af þeirra lífi og framtíð (Trust, 2023; Trust o.fl., 2023). Nemendur hafa fengið fá tæki-
færi til að tjá sig um notkun gervigreindarverkfæra í námi (Sullivan o.fl., 2023) en mikil-
vægt er að þau taki virkan þátt í samræðum um notkunina, fræðileg heilindi og framtíðar-
möguleika verkfæranna (Trust o.fl., 2023). Niðurstöður rannsóknar İpek o.fl. (2023) sýndu 
að notkun ChatGPT kallar á ný viðmið í háskólanámi, til dæmis varðandi kennsluaðferðir 
og námsmat. Háskólakennarar þurfi að hafa hæfni til að nota gervigreind eins og ChatGPT 
á fjölbreyttan og árangursríkan hátt til stuðnings námi og kennslu og við rannsóknarvinnu. 
Einnig er mikilvægt að kennarar geti greint mögulegan ritstuld og leiðbeint nemendum 
um fræðileg heilindi og siðferðileg álitamál tengd tækninotkun og hvernig notkunin getur 

haft áhrif á fræðilegan trúverðugleika (Cotton o.fl., 2024; Gill o.fl., 2024). Í rannsókn 
Acosta-Enriquez o.fl. (2024) meðal háskólanema komu fram áhyggjur af persónuvernd 
í tengslum við upplýsingasöfnun ChatGPT sem leiddu til þess að nemendur hikuðu við 
að nota verkfærið. Rannsóknir benda þó til þess að háskólanemar hafi almennt jákvæð 
viðhorf til notkunar á ChatGPT (Abdaljaleel o.fl., 2024; Das og Madhusudan, 2024) og að 
notkunin hafi vaxið hratt (Sallam o.fl., 2024). Wang o.fl. (2023) undirstrika að gervigreind 
komi ekki í stað kennara með sjálfstæða vitund og skynjun, hún veiti ekki tilfinningalegan 
stuðning eða deili reynslu þó að hún geti verið gagnleg viðbót í háskólanámi. Athygli hefur 
einnig beinst að hættunni á að notendur sem treysta um of á stuðning gervigreindar geti 
smám saman dregið úr mannlegum samskiptum, sem geti leitt til félagslegrar einangr-
unar, stundum án þess að þau átti sig á því (Crawford o.fl., 2024; Pani o.fl., 2024). Þess 
vegna þarf að huga að líðan nemenda og félagslegum stuðningi og skapa námssamfélag 
þar sem nemendur upplifa að tilheyra (Crawford o.fl., 2024). 

Tækifæri og áskoranir
Rannsóknir sýna að nemendur standa frammi fyrir ýmsum tækifærum og áskorunum 
varðandi notkun ChatGPT í námi (Rogers o.fl., 2024; Valova o.fl., 2024). Í fjölda rann-
sókna á ChatGPT í háskólanámi hefur áherslan frekar verið á áskoranir tengdar notkuninni 
en á tækifærin og hvernig hægt er að nota verkfærið til stuðnings námi (Crawford o.fl., 
2023). Bent hefur verið á að háskólakennarar þurfi að læra að nota ChatGPT skynsam-
lega og kenna nemendum slíkt hið sama (Rudolph o.fl., 2023; Willems, 2023). Kennarar 
geta verið í lykilhlutverki, ekki aðeins sem leiðbeinendur heldur einnig sem fyrirmyndir 
í að nota tæknina í kennslu á árangursríkan hátt (Crawford o.fl., 2023; Trust o.fl., 2023). 
Þetta kallar á að kennarar endurskoði kennsluhætti, verkefni og námsmat og leiti leiða 
til að nota ChatGPT heiðarlega (Sullivan o.fl., 2023; Trust, 2023; Trust o.fl., 2023). Slík 
endurskoðun getur skapað tækifæri til þróunar og nýsköpunar. Við þróun námsmats þarf 
að forðast formúlukennd verkefni og próf, og leggja þess í stað áherslu á námsmat sem 
stuðlar að gagnrýninni hugsun og auknum skilningi nemenda. Þessu er hægt að ná fram 
með fjölbreyttu námsmati og gagnvirkni í gegnum leiðsagnarmat, samræður, nemenda-
kynningar, myndbands- og hlaðvarpsgerð og fleira (Firat, 2023; Rudolph o.fl., 2023).  
Rasul o.fl. (2023) benda á að með því að gera ráð fyrir notkun ChatGPT í námskeiði gefist 
tækifæri til að kenna á verkfærið og efla hæfni nemenda til að nota tæknina á ábyrgan 
og siðferðilegan hátt. ChatGPT býður upp á fjölmarga möguleika til stuðnings námi og 
getur hjálpað nemendum að fá betri yfirsýn yfir námsefnið, bera kennsl á efni sem þau 
hefðu annars misst af, greina efnið, bera það saman og finna ný sjónarhorn. Hægt er að 
líta á ChatGPT sem stafrænan ráðgjafa sem veitir aðstoð á mörgum sviðum og lagar sig að 
sérstökum þörfum sem snerta nám og kennslu, samskipti, þýðingar, upplýsingaleit, hug-
myndavinnu og framsetningu verkefna og áætlana (Atlas, 2023; Javaid o.fl., 2023; Rasul 
o.fl., 2023). Trust o.fl. (2023) benda á mikilvægi þess að kennarar beiti tækninni á ábyrgan 
hátt í kennslu og undirstrika einnig nauðsyn þess að kennarar fræðist um siðferðilegar 
skyldur sem fylgja notkun hennar. Rannsóknir benda til þess að mótun stefnu og verklags, 
sem felur í sér þjálfun og stuðning við kennara og nemendur, sé nauðsynleg til að tryggja 
heiðarlega og ábyrga notkun tækninnar (Cotton o.fl., 2024; Gill o.fl., 2024). Rasul o.fl. 

(2023) leggja áherslu á að kenna þurfi nemendum að nota ChatGPT á heiðarlegan og hag-
nýtan hátt, þannig að tæknin verði gagnleg viðbót í námi frekar en hindrun. Niðurstöður 
Acosta-Enriques o.fl. (2024) benda til þess að háskólanemar sem nota ChatGPT reglulega 
séu líklegir til að þróa með sér gagnrýn viðhorf til upplýsinga frá verkfærinu og það stuðli 
að betri þekkingu og skilningi á tækifærum og áskorunum þess. Einnig kom fram að reglu-
leg notkun á ChatGPT leiddi til heiðarlegrar og ábyrgrar notkunar verkfærisins. Hill-Yardin 
o.fl. (2023) vekja athygli á því að þrátt fyrir að texti ChatGPT virki trúverðugur skorti hann 
oft dýpt og persónulegan blæ og stíllinn líkist frekar formföstum stíl fræðigreina. Þau telja 
að greining á milli gervigreindartexta og texta sem manneskjur skapa gæti orðið auð-
veldari ef stíll fræðigreina væri fjölbreyttari og persónulegri. Fræðafólk hefur einnig bent 
á að mögulega geti gervigreindartexti haft áhrif á fjölbreytileika tungumálsins þar sem 
hann einkennist af einfaldri setningarbyggingu og svörun fremur en af fjölbreytni (Cotton 
o.fl., 2024; Fuchs, 2023; Hill-Yardin o.fl., 2023). Þær upplýsingar sem ChatGPT-3.5 byggist 
á hafa ekki verið uppfærðar síðan í september 2021 og geta því sumar verið rangar og úr-
eltar (OpenAI, 2024). Helstu takmarkanir ChatGPT eru þær að upplýsingar frá verkfærinu 
geta verið skekktar (e. bias) (Fuchs, 2023) og þannig litaðar af staðalmyndum, fordómum 
og mismunun (Busker o.fl., 2023).

Framtíðarsýn

Háskólanemendur hafa mismunandi framtíðarsýn á gervigreind. Sumir nemar eru mjög 
svartsýnir (e. dystopic) meðan aðrir eru ofurbjartsýnir (e. utopic). Dystópísk framtíðarsýn 
gerir ráð fyrir að gervigreind stjórni námi nemenda og ákveði hvað, hvenær og hvernig 
þau læra. Ákvarðanirnar muni byggjast á gögnum sem gervigreindin safni stöðugt um 
nemendur án þeirra samþykkis eða vitundar. Útópísk framtíðarsýn gerir ráð fyrir því 
að nemendur hafi sjálfsstjórn og vald yfir persónulegum gervigreindarverkfærunum til 
stuðnings í námi og við ákvarðanir um næstu skref í námsferli sínu (Pokrivcakova, 2019). 
Með bæði sjónarhorn í huga er mikilvægt að efla þekkingu nemenda á þeim tækifærum 
og áskorunum sem geta fylgt notkun verkfæra eins og ChatGPT í námi (Acosta-Enriquez 
o.fl., 2024; Rasul o.fl., 2023). Mörg þau sem fjalla um framtíð gervigreindar eru sammála 
um að notkun ChatGPT muni leiða til grundvallarbreytinga í námi og kennslu, og það gæti 
jafnvel kallað á nýja nálgun í menntaheimspeki til að mæta breytingunum (Tlili o.fl., 2023; 
Willems, 2023).

Af öllu framangreindu er ljóst að notkun ChatGPT í háskólanámi fylgja margs konar 
áskoranir og tækifæri sem mikilvægt er að skoða frekar.

AÐFERÐ

Meginmarkmið rannsóknarinnar var að varpa ljósi á viðhorf háskólanemenda til ChatGPT. 
Gögnum var safnað á haustmisseri 2023 meðal nemenda í tveimur 10 ECTS námskeiðum 
á meistarastigi í kennarafræði við Háskólann á Akureyri. Notað var samleitandi snið (e. 
convergent parallel design) en í því felst að safna eigindlegum og megindlegum gögnum 
sem síðan eru felld saman til að varpa ljósi á niðurstöður og túlka þær (Anna Ólafsdóttir 
og Sigríður Inga Karlsdóttir, 2021).

Þátttakendur
Þátttakendur í rannsókninni voru kennaranemar sem skráðir voru í námskeiðin. Heildar-
fjöldi nemenda í báðum námskeiðum var 45 og var kynjahlutfall í þeim frekar jafnt eða 
43% karlar og 56% konur. Nemendur voru upplýstir um rannsóknina, þeim var frjálst að 
taka þátt og þau sem svöruðu gáfu upplýst samþykki sitt fyrir þátttöku. Í septemberkönn-
uninni var svarhlutfall 87% og í nóvemberkönnuninni var það 51% (tafla 1). 

Tafla 1

Svar- og kynjahlutfall í spurningakönnun

Kyn September Nóvember

Karlar 40% 22%

Konur 47% 29%

Alls 87% 51%

Gagnaöflun og úrvinnsla
Gagna var aflað með veflægri spurningakönnun (Microsoft Forms) sem lögð var fyrir 
sömu nemendur tvisvar á haustmisseri með rúmlega níu vikna millibili. Spurningakönn-
unin innihélt bakgrunnsspurningar auk efnislegra spurninga sem skiptust í fjóra megin-
flokka: (1) þekking og notkun, (2) tækifæri, (3) áskoranir og (4) framtíðarsýn. Könnunin 
samanstóð af lokuðum og opnum spurningum. Lokuðu spurningarnar gáfu megindleg 
gögn sem voru til þess fallin að gefa vísbendingar um breytingu eða þróun á viðhorfi 
og notkun á milli fyrirlagna. Opnu spurningarnar gáfu eigindleg gögn sem veittu fyllri 
mynd af hverjum flokki. Í kjölfar allra lokuðu spurninganna fór opin spurning þar sem 
nemendum gafst tækifæri til að segja frá með eigin orðum. Fyrst var könnunin lögð fyrir 
í staðlotu í byrjun september og seinni fyrirlögn fór fram í staðlotu um miðjan nóvember. 
Könnunin var lögð fyrir í nóvember í því skyni að greina breytingar á viðhorfi eða þróun 
í notkun ChatGPT á tímabilinu. Í þessu samhengi er mikilvægt að geta þess að ekki var 
lögð áhersla á notkun ChatGPT í námskeiðunum eða kennt á verkfærið. Svör nemenda 
við megindlegum spurningum voru tekin saman í Excel og eigindleg svör tekin saman 
og þemagreind í NVivo þar sem greind voru endurtekin þemu innan gagnanna (tafla 2). 
Mismunandi svarhlutfall nemenda í fyrirlögnum getur haft áhrif á samanburðinn. Ekki var 
spurt hvaða útgáfu af ChatGPT nemendur þekktu eða notuðu. 

Stundum er sagt að mynd segi meira en þúsund orð og það getur átt við um gögn 
sem sett eru fram á sjónrænan hátt. Úrvinnsla gagna á sjónrænan hátt með orðaskýi er 
gagnleg leið til að greina texta úr opnum spurningum í könnunum (DePaolo og Wilkinson, 
2014). Því oftar sem orð kemur fyrir í gagnasafni, þeim mun meira pláss tekur orðið í 
orðaskýinu. Í báðum spurningakönnunum voru nemendur beðnir að skrá eitt til þrjú orð 
sem kæmu fyrst upp í hugann þegar þau hugsuðu um ChatGPT og búið til orðaský úr 
orðum nemenda í NVivo.

Siðferðileg álitamál
Í rannsóknarvinnunni var lögð áhersla á heiðarleika í meðferð og greiningu gagna og birt-
ingu niðurstaðna. Nemendur voru upplýstir um markmið rannsóknarinnar og meðferð 
gagna áður en rannsóknin hófst. Við meðferð viðkvæmra upplýsinga ber að hafa í huga 
möguleika á óbeinni persónugreiningu, sérstaklega í afmörkuðum hópum eins og þeim 
sem rannsóknin tók til. Svör nemenda voru ekki persónugreinanleg og fyllsta trúnaðar var 
gætt í rannsóknarferlinu. Rannsakendur voru umsjónarkennarar námskeiðanna. Til þess 
að takmarka möguleg áhrif þess má nefna að svör nemenda voru ekki aðgreind eða borin 
saman milli námskeiða.

NIÐURSTÖÐUR

Gerð er grein fyrir niðurstöðunum út frá fyrrgreindum fjórum flokkum spurningakönnun-
arinnar, sem voru: þekking og notkun, tækifæri, áskorun og framtíðarsýn. Fyrst er gerð 
grein fyrir niðurstöðum orðaskýja og síðan er greint frá helstu niðurstöðum hvers flokks 
fyrir sig og þemagreining sett fram í töflum.

Viðhorf – orðaský 
Þegar kennaranemarnir voru beðnir að nefna orð sem kæmi upp í hugann þegar þau 
hugsuðu um ChatGPT nefndu þau 64 orð í september og 33 í nóvember. Í báðum orða-
söfnunum voru orð sem komu oftar en einu sinni fyrir og því oftar sem sama orðið kom 
fram í gögnunum varð það meira áberandi í orðaskýjunum (mynd 2).

Mynd 2

ChatGPT-orðaský

September-ský Nóvember-ský

Í september-skýinu tóku orð sem mögulega lýstu neikvæðum viðhorfum drjúgt pláss, 
þetta voru orð eins og „hættulegt“, „yfirtaka“ og „óöryggi“. Einnig komu fyrir orð eins og 

„ófullkominn“ og „tortímandi“, orð sem gáfu bæði til kynna frekar óttablandin viðhorf og 
vandamál sem gætu tengst notkun ChatGPT. Í nóvember-skýinu tóku orð sem mögulega 
lýstu jákvæðum viðhorfum töluvert rými, þetta voru orð eins og „spennandi“, „hjálpar-
tæki“, „aðstoð“, „hugmyndir“ og „framfarir“. Í báðum orðaskýjum voru orð sem tengja 
mátti við þær umbreytingar sem geta fylgt notkun ChatGPT, jákvæðum eða neikvæðum, 
og endurspegluðust þessi viðhorf til umbreytinga vel í orðum sem voru efst í huga eins 
nemanda og vísuðu til dægurlagatexta hljómsveitarinnar REM: „It’s the end of the world 
as we know it“. Niðurstaða orðaskýjanna leiddi í ljós að með aukinni notkun og þekkingu 
á ChatGPT yfir misserið höfðu viðhorf nemenda til verkfærisins orðið jákvæðari.

Þekking og notkun
Í september var spurt hvar nemendur hefðu fyrst heyrt af ChatGPT. Tæplega þriðjungur 
þeirra sagðist fyrst hafa heyrt um ChatGPT hjá vinum eða samstarfsfólki og fjórðungur 
í fjölmiðlum, eins og útvarpi og sjónvarpi. Aðrir nemendur heyrðu fyrst um ChatGPT á 
netinu; á vefsíðum, samfélagsmiðlum og einnig í kennaranáminu. Niðurstöður sýndu að í 
september hafði fjórðungur nemenda reynslu af því að nota ChatGPT í námi og í nóvem-
ber hafði notkunin aukist þar sem 70% nemenda sögðust hafa notað ChatGPT í námi. Í 
könnuninni voru nemendur spurðir um notkun ChatGPT í háskólanámi og voru svör þeirra 
úr báðum fyrirlögnum þemagreind og borin saman. Tilgangurinn var að varpa ljósi á það 
hvernig nemendur hefðu notað ChatGPT í september og nóvember og hvort breyting 
eða þróun hefði orðið á notkuninni á tímabilinu. Niðurstöður þemagreiningar sýndu að 
markmiðið með notkun verkfærisins breyttist lítið en hvernig þau notuðu það þróaðist, 
úr tilraunakenndri notkun yfir í meðvitaðri og ábyrgari notkun til stuðnings námi (tafla 2).

Tafla 2

Þróun í notkun ChatGPT meðal kennaranema á haustmisseri 2023

Þema Septemberkönnun Nóvemberkönnun
Hugmyndavinna,  
upplýsingar og  
verkefnaskipulag (1)

Verkfærið notað til að svara 
spurningum í verkefnum,  
ýta undir eigin pælingar og  
aðstoða við að komast  
af stað í verkefnavinnu.

Verkfærið notað sem stafrænn ráðgjafi 
við hugstormun og hugmyndaþróun, 
til að spyrja og svara spurningum, 
spjalla um og fá endurgjöf á námsefni 
og verkefni, fá hugmyndir að skipu-
lagningu verkefna og hjálp við að ýta 
þeim úr vör.

Hugtakaskýringar  
og samantektir (2)

Verkfærið notað til að útskýra 
óljós hugtök og dýpka skilning  
á þeim. Auk þess til að draga  
saman meginefni úr löngum  
eða flóknum textum.

Verkfærið notað markvisst til hugtaka-
skýringa og til þess að fá dýpri skilning 
á námsefni. Við gerð útdrátta úr fræði-
legu efni og til að leita markvisst upp-
lýsinga og greina flókna texta.

Rannsóknar- og 
heimildavinna (3)

Verkfærið notað til að leita 
að efni.

Verkfærið notað til að vinna með 
heimildir, leita að fræðilegu efni og 
útbúa heimildaskrá. Aukin meðvitund 
um fræðileg vinnubrögð.

Ábyrgð og siðferði 
(4)

Óöryggi í garð verkfærisins  
og óvissa um áreiðanleika.  
Varfærnar tilraunir gerðar  
með verkfærið.

Aukin meðvitund um fræðileg heilindi 
og mikilvægi þess að nota verkfærið 
á sjálfstæðan, gagnrýninn og ábyrgan 
hátt til stuðnings námi.

Hvatning og leiðsögn 
kennara (5)

Takmarkað kallað eftir  
leiðsögn kennara við  
að nota verkfærið.

Aukin meðvitund um mikilvægi já-
kvæðrar hvatningar og leiðsagnar frá 
kennurum.

Tækifæri
Í september voru 64% nemenda þeirrar skoðunar að tækifæri fylgdu notkun ChatGPT í 
háskólanámi og í nóvember var hlutfallið 83%. Fram kom að nemendur töldu ChatGPT 
bjóða upp á fjölda tækifæra í námi og að verkfærið gæti haft jákvæð áhrif væri það notað 
á ábyrgan hátt. Í september og nóvember voru svör nemenda um tækifæri ChatGPT í 
námi í meginatriðum áþekk svörum þeirra um eigin notkun (tafla 2). Nemendur sáu auk 
þess tækifæri í að læra að nota ChatGPT í námi, til að finna ný sjónarhorn og til að ígrunda 
námsefnið frá ólíkum hliðum. Nemendur sögðu það geta veitt þeim innblástur við úr-
vinnslu verkefna, eins og kom fram í máli tveggja nemenda: „Hægt að nota það [ChatGPT] 
til þess að sýna aðrar hliðar sem manni sjálfum dettur ekki í hug.“ 

Hægt að fá alls konar hugmyndir að efni til að skrifa um. Það getur stutt og gefið upplýsingar 
um hvernig efni á að leita að. Hugsa að það nýtist einnig vel í alls konar skapandi starf, eins 
og sögugerð.

Nemendur sögðu einnig tækifæri ChatGPT felast í hugtakaútskýringum, hugmyndavinnu, 
undirbúningi verkefna af ýmsum toga og eins og leitarvélar gæti ChatGPT hjálpað þeim 
að finna upplýsingar. Nemendur lögðu áherslu á að ChatGPT ætti að vera til aðstoðar í 
námi og kennslu, mikilvægt væri að leita að traustum heimildum og beita gagnrýninni 
hugsun við úrvinnslu upplýsinga frá ChatGPT. Nemendur bentu á að tækifærin til að nota 
ChatGPT í námi væru líklega fleiri en þau gerðu sér grein fyrir, eins og einn nemandi sagði:

[ChatGPT] getur auðveldað og flýtt fyrir undirbúningi kennara. Kennarar semja mikið af náms-
efni því það er svo lítið efni til á íslensku, Chat getur flýtt þessari vinnu gífurlega. Chat getur 
verið stökkpallur inn í rannsóknarvinnu, gefið fyrirmyndir eða grunn að textum, hjálpað fólki 
að læra heimildaskráningu, og líklega ótrúlega margt annað sem ég get enn ekki ímyndað 
mér. 

Nemendur töldu einnig að ChatGPT gæti skapað jafnari tækifæri í námi, sér í lagi fyrir þau 
sem þyrftu á sérstakri aðstoð að halda vegna sérþarfa. Einn nemandi orðaði þetta svo: 
„ChatGPT getur gert námið aðgengilegra fyrir marga og jafnað leikinn fyrir nemendur 
með sérþarfir eða námsörðugleika.“ Nemendur sögðu að notkun ChatGPT gæti veitt fjöl-
breyttan og víðtækan stuðning í háskólanámi og opnað fyrir nýjar náms- og kennsluað-
ferðir.

Áskoranir
Nemendur töldu áskoranir fylgja notkun ChatGPT. Tæplega 80% þeirra sem svöruðu 
könnuninni í september og 74% þeirra sem svöruðu í nóvember töldu svo vera. Þegar 
nemendur voru spurðir um áskoranirnar kom í ljós að sumir höfðu áhyggjur af því hvort 
gervigreindin væri nógu nákvæm þar sem í háskólanámi væru gerðar miklar kröfur um 
djúpan skilning og fræðileg vinnubrögð. Helstu áskoranirnar töldu nemendur felast í 
freistninni til að nota ChatGPT til að skila verkefnum sem unnin væru af verkfærinu og 
komast þannig hjá því að vinna verkefni upp á eigin spýtur. Nemendur nefndu einnig að 
notkun ChatGPT gæti dregið úr hvata þeirra til að afla sér sjálf upplýsinga, greina þær og 
mynda eigin skoðanir, eins og einn nemandi sagði: „Sumir leita að auðveldum leiðum til 
að koma sér í gegnum nám. Möguleiki er að fólk noti sér gervigreind til að flýta fyrir, copy-
paste og umorða, sem dýpkar ekki skilning þeirra á efninu og skemmir fyrir þeim sjálfum.“ 
Nemendur töldu að upplýsingar frá ChatGPT væru ekki alltaf áreiðanlegar og því stæðu 
nemendur og kennarar frammi fyrir þeirri áskorun að meta réttmæti og nákvæmni upp-
lýsinganna. Þau töldu einnig að með þróun gervigreindar gæti orðið erfiðara að greina á 
milli verkefna sem unnin væru af manneskjum og þeirra sem unnin væru af ChatGPT og 
því myndu fylgja áskoranir varðandi mat á verkefnum. Nemendur töldu að nemendur og 
kennarar yrðu að læra á ChatGPT og finna bestu leiðirnar til að nýta verkfærið í námi. Einn 
nemandi orðaði þetta á þessa leið: 

Nauðsynlegt er að læra hvað tæknin getur gert og nota hana skynsamlega okkur til fram-
dráttar, læra hvað er varasamt með efni sem hún setur fram, eins og með annað efni sem er 
ekki í okkar akademíska umhverfi. Það sem við kunnum á getum við nýtt okkur en það sem 
við lærum ekki á getur ekki þjónað okkur. 

Nemendur töldu margvíslegar áskoranir felast í notkun ChatGPT og voru svör þeirra 
þemagreind í fjóra meginþætti (tafla 3).

Tafla 3 

Áskoranir ChatGPT-notkunar í háskólanámi að mati kennaranema

Þáttur Lýsing

Fræðileg heilindi Áhyggjur af ritstuldi. Nemendur noti ChatGPT óheiðarlega og skili 
verkefnum sem ekki eru unnin af þeim sjálfum.
Vandi kennara. Erfitt fyrir kennara að greina hvort nemendur hafa 
notað ChatGPT í skilaverkefnum.

Áreiðanleiki upplýsinga  
og gagnrýnin hugsun

Hætta á að nemendur taki upplýsingar frá ChatGPT gagnrýnislaust og 
treysti of mikið á óáreiðanlegar eða skekktar upplýsingar. Nemendur 
þurfi að hafa hæfni til að beita gagnrýninni hugsun við mat á rétt-
mæti og áreiðanleika upplýsinga frá ChatGPT.

Þekking og skilningur Hætta á yfirborðsþekkingu á efni fremur en að öðlast djúpan skilning 
og þekkingu. Hætta á ofnotkun á ChatGPT í námsferlinu, sem geti 
dregið úr sjálfstæðri hugsun hjá nemendum.

Kennsluhættir og tækni-
notkun

Notkun ChatGPT í háskólanámi sé krefjandi verkefni sem kalli á endur-
skoðun og breytingar. Áskorun felist í að finna leiðir til að innleiða 
ChatGPT í nám og kennslu á árangursríkan hátt og koma í veg fyrir mis-
notkun. Kennarar þurfi að endurskoða og mögulega breyta kennslu-
háttum og námsmati til að mæta þeim áskorunum sem fylgi notkun 
ChatGPT.

Framtíðarsýn
Nemendur sáu ýmis tækifæri og áskoranir tengdar notkun ChatGPT í framtíðinni og töldu 
að verkfærið gæti gagnast sem stuðningur við nám og kennslu. Í námsferlinu sjálfu sögðu 
nemendur að framtíðartækifæri fælust í að nota gervigreind í forritun, til að umorða 
texta, gera útdrætti, í heimildavinnu og til að komast af stað í rannsóknarvinnu. Verkfærið 
sögðu þau einnig nýtast til að þróa hugmyndir enn frekar og styðja úrvinnslu viðfangs-
efna. Þau sögðu möguleika verkfærisins einnig felast í að dýpka þekkingu og skilning, auk 
þess að hægt yrði að nota það sem „aukaheila“ eða stafrænan ráðgjafa. Nemendur töldu 
að háskólasamfélagið yrði að laga sig að tækninni, sem væri komin til að vera, eins og 
tveir nemendur sögðu: 

Held að háskólasamfélagið verði að þróast þannig að það geri ráð fyrir þessari tækni en loki 
ekki á hana. Tæknin er komin til að vera og mun bara verða betri og þróaðri og þá þurfa  
háskólar að aðlaga sig að því. 

Ég myndi vilja sjá kennara tala um gervigreindina með jákvæðara móti. Þetta er hluti af fram-
tíðinni og tækifæri eru fólgin í því að nýta sér hana og mikilvægt er að kennarar byrji strax að 
móta og kenna rétta notkun á gervigreindinni í námi. 

Nemendur töldu flestir að nýta ætti verkfærið á heiðarlegan og ábyrgan hátt til stuðnings 
námi og kennslu og að hér væri um að ræða gagnlega viðbót við það. Ekki höfðu þau þó öll 
þá sýn, eins og ummæli eins nemanda báru með sér: „Sé enga alvöru leið til þess að nota 
ChatGPT í háskóla, þar sem takmarkanir þessara apparata eru svo miklar, sérstaklega núna 
þegar er verið að throttle-a þetta og svörin verða þeim mun vitlausari og einkennilegri.“ 

Þegar könnunin var lögð fyrir í nóvember kom í ljós að 82% nemenda höfðu í hyggju 
að nota ChatGPT í eigin kennslu og nýta verkfærið á fjölbreyttan hátt en 18% sögðust ekki 
ætla að nota ChatGPT í eigin kennslu eða höfðu ekki hugleitt að gera það. Nemendur sem 
sögðust stefna á að kenna á framhaldsskólastigi ætluðu að nota ChatGPT með nemendum 
í verkefnavinnu, til að fá hugmyndir að góðum spurningum, dýpka skilning á hugtökum 
og þjálfa gagnrýna hugsun, til dæmis með því að greina og bera saman niðurstöður ýmiss 
konar. Þau töldu einnig að ChatGPT myndi veita kennurum góðan stuðning við að búa til 
og þróa fjölbreytt námsefni, kennsluáætlanir, matskvarða og fleira. Einnig kom fram hjá 
þeim að fjölbreytt gervigreindarverkfæri væru nú þegar notuð í kennslu. Nemendur sem 
stefndu á að kenna á unglingastigi í grunnskóla sögðust ætla að nota ChatGPT með nem-

endum sínum til að fara dýpra í námsefnið og kenna þeim ábyrga notkun verkfærisins, 
eins og einn kennaranemi sagði: „… nemendur geta fundið útskýringar á hugtökum eða 
fundið efni sem þau eru að rannsaka. Mikilvægt er að vera búinn að kynna og útskýra vel 
fyrir nemendum hvernig ChatGPT virkar.“

Þau sem ætluðu að kenna á miðstigi í grunnskóla sögðust ætla að nota ChatGPT með 
nemendum sínum til að spyrja spurninga um námsefnið og þau sem ætluðu að kenna 
á yngsta stigi í grunnskóla og í leikskóla sögðust ætla að nota ChatGPT við undirbúning 
kennslu á fjölbreyttan hátt til, dæmis til að fá hugmyndir og stuðning við að gera kennslu-
áætlanir og kennsluefni. Nokkrir nemendur sögðust ekki vera tilbúnir að nýta ChatGPT í 
eigin kennslu og töldu sig þurfa að kynnast verkfærinu betur og læra á það. Nemendurnir 
sögðust hafa áhyggjur af óheiðarlegri notkun verkfærisins og sögðu mikilvægt að kenn-
arar myndu fylgjast vel með notkun ChatGPT og verkefnavinnu nemenda.

UMRÆÐUR

Markmið rannsóknarinnar var að varpa ljósi á viðhorf nemenda til ChatGPT, á tækifæri og 
áskoranir sem geta tengst notkun verkfærisins í háskólanámi, hvernig þau sæju fyrir sér 
að nota verkfærið í framtíðinni og hvort viðhorf kennaranemanna til ChatGPT og notkun 
þeirra á verkfærinu breyttist yfir misserið. Niðurstöðurnar eru hér ræddar í ljósi fræða og 
túlkaðar með hliðsjón af markmiðum rannsóknarinnar. Fyrst eru almenn viðhorf nem-
enda rædd og síðan er tekið mið af flokkunum fjórum sem lágu til grundvallar rannsókn-
inni: (1) þekking og notkun, (2) tækifæri, (3) áskoranir og (4) framtíðarsýn. Fjallað er um 
tækifæri og áskoranir jafnhliða. 

Viðhorf nemenda til ChatGPT breyttust á misserinu, eins og sést þegar orðaskýin 
eru borin saman. Í september-skýinu koma fram orð sem lýsa neikvæðari viðhorfum til 
ChatGPT en orðin í nóvember-skýinu. Mörg orð í september-skýinu endurspegla óvissu 
og hræðslu við neikvæðar afleiðingar ChatGPT, eins og „hættulegt“, „óöryggi“ og „yfir-
taka“ og fela orðin í sér kvíðablandin viðhorf og óöryggi í tengslum við að nota ChatGPT 
í námi. Þessi viðhorf eru um margt samhljóða því sem komið hefur fram í öðrum rann-
sóknum og snýr að óöryggi í notkun ChatGPT (Rogers o.fl., 2024; Valova o.fl., 2024). Orð 
eins og „svindl“ og „ritstuldur“ gefa til kynna þá skoðun að notkunin krefjist gagnrýninnar 
hugsunar og ábyrgðar, sérstaklega í tengslum við fræðileg heilindi. Viðhorfin undirstrika 
mikilvægi þess að þekkja takmarkanir og möguleg áhrif ChatGPT á trúverðugleika í námi 
(Gill o.fl., 2024). Í nóvember-skýinu koma fram jákvæðari viðhorf til ChatGPT og vitna 
orðin sem oftast koma fram um breytingu, úr kvíðablöndnum viðhorfum yfir í hagnýtari  
viðhorf, eins og „hjálpartæki“, „spennandi“ og „aðstoðarmanneskja“. Þessi orð sýna  
jákvæð viðhorf til notkunar ChatGPT á hagnýtan hátt í námi, til dæmis notkun ChatGPT 
sem stafræns leiðbeinanda við texta- og hugmyndavinnu (Atlas, 2023; Javaid o.fl., 2023; 
Ziebell og Skeat, 2023). Orðin í nóvember-skýinu varpa ljósi á vaxandi trú nemenda á 
gagnsemi ChatGPT í námi og væntingar um að verkfærið geti auðveldað daglegt líf í fram-
tíðinni (Trust, 2023; Trust o.fl., 2023). Orðið „framtíð“ kemur fyrir í báðum orðaskýjunum, 
en er minna áberandi í orðaskýinu frá nóvember. Þetta bendir til þess að nemendur hafi 
í upphafi misseris litið á ChatGPT sem framandi verkfæri, þar sem þau höfðu takmarkaða 

reynslu af því og sáu það sem framtíðartól. Með aukinni þekkingu og notkun þegar á miss-
erið leið hafi nemendur hins vegar farið að líta á ChatGPT sem sjálfsagt verkfæri í námi. 
Þetta er í samræmi við niðurstöður Acosta-Enriques o.fl. (2024) sem sýna að nemendur 
sem nota ChatGPT séu líklegri til að þróa með sér gagnrýna hugsun gagnvart verkfærinu 
og um leið auka þekkingu sína og skilning á því og það leiði til hagnýtari og ábyrgari notk-
unar. Í báðum orðaskýjum koma einnig fram áhyggjur af áhrifum óábyrgrar notkunar á 
fræðileg heilindi, sem er í samræmi við niðurstöður Rasul o.fl. (2023) sem leggja áherslu 
á að háskólasamfélagið leiti leiða til að tryggja sem best ábyrga notkun ChatGPT. 

Þekking og notkun nemenda á ChatGPT jókst á misserinu og hlutfall þeirra sem höfðu 
notað ChatGPT fór úr einum af hverjum fjórum nemendum í um það bil sjö af hverjum tíu. 
Flest heyrðu þau fyrst af ChatGPT í spjalli við vini eða samstarfsfólk eða í rótgrónum miðlum  
eins og sjónvarpi og útvarpi. Ekki varð mikil breyting á því til hvers nemendur notuðu 
ChatGPT en notkunin virðist hafa þróast úr tilraunakenndu fikti yfir í meðvitaðri, flóknari 
og ábyrgari notkun og til stuðnings námi (tafla 2). Þetta kemur einnig fram í öðrum rann-
sóknum sem sýna að nemendur fikra sig áfram við að kanna og læra á gervigreindarverk-
færi sem geta veitt þeim stuðning í háskólanámi (Das og Madhusudan, 2024; Javaid o.fl., 
2023; Rogers o.fl., 2024; Sallam o.fl., 2024; Ziebell og Skeat, 2023). 

Tækifæri sem fylgja notkun ChatGPT eru margvísleg að mati nemenda, og þau urðu 
meðvitaðri um möguleikana þegar leið á misserið. Í september töldu tveir af hverjum 
þremur nemendum að notkun ChatGPT fæli í sér tækifæri, og í nóvember hafði þetta 
viðhorf orðið enn meira áberandi, þar sem rúmlega fjórir af hverjum fimm nemendum 
töldu tækifæri fylgja notkuninni. Í september voru átta af hverjum tíu nemendum á 
þeirri skoðun að notkun ChatGPT fæli í sér áskoranir, en í nóvember hafði hlutfallið lítil-
lega dregist saman. Þetta sýnir að nemendur fóru að sjá fleiri tækifæri í notkun ChatGPT 
á meðan færri sáu áskoranir tengdar því. Þetta sýnir að vitund nemenda um tækifæri 
ChatGPT óx en áhyggjum af áskorunum fækkaði. Ekki er samt hægt að alhæfa um slíkt 
út frá þessum tölum en þetta getur verið vísbending um að með aukinni notkun virðist 
áskoranir verða færri og tækifærin fleiri. Nemendur töldu tækifæri felast í fjölbreyttum 
stuðningi verkfærisins við nám. Þau vilja læra á ChatGPT til að geta nýtt það betur í námi 
en rannsóknir hafa sýnt að það skipti máli að nemendum sé leiðbeint um notkun, tæki-
færi og takmarkanir ChatGPT í námi (Valova o.fl., 2024). Nemendur telja að ChatGPT geti 
skapað jafnari tækifæri í háskólanámi, sérstaklega fyrir þau sem standa höllum fæti, en 
takmörkuð áhersla hefur verið lögð á að rannsaka hvernig verkfærið getur mögulega stutt 
nám þeirra nemenda sem eiga í erfiðleikum (Sullivan o.fl., 2023). 

Ekki er tryggt að nemendur séu siðferðilega meðvitaðir um kosti og galla tækninnar 
(Sallam o.fl., 2024; Valova o.fl., 2024) en að mati nemenda tengjast áskoranir ChatGPT oft 
óáreiðanleika og óheiðarleika og getur það verið vísbending um siðferðilega vitund þeirra 
um notkunina. Þetta undirstrikar mikilvægi þess að kennarar og nemendur fái þjálfun í 
að greina áreiðanleika upplýsinga og þekki vel fræðileg heilindi en slík þjálfun getur eflt 
heiðarlega og ábyrga notkun (Acosta-Enriques o.fl., 2024; Cotton o.fl., 2024; Gill o.fl., 
2024; Rasul o.fl., 2023). Í orðum nemenda kemur fram að háskólasamfélagið þurfi að 
innleiða ChatGPT með áherslu á gagnsemi, fræðileg heilindi og jákvæðni. Kennarar eiga 
að þeirra mati að vera fyrirmyndir og leiðbeinendur um notkun ChatGPT (töflur 2 og 3). 

Nemendur lýsa eigin ChatGPT-notkun á fjölbreyttan hátt (tafla 2). Einnig koma fram 
hjá þeim hugmyndir um tækifæri og áskoranir sem fylgt geta notkun ChatGPT í námi. Þá 
kom fram að nemendur teldu notkun verkfærisins geta dregið úr hvata til að afla sér sjálf 
upplýsinga, greina þær og mynda eigin skoðanir. Í þessu samhengi er mikilvægt að hafa 
í huga að áskoranir og tækifæri haldast oft í hendur og þrátt fyrir að ChatGPT gagnist 
nemendum eins og „leitarvél á sterum“ og geti einnig virkað sem „aukaheili“ er auka-
heilinn ekki hugsandi vera heldur verkfæri sem setur efni fram vélrænt og án gagnrýn-
innar hugsunar. ChatGPT kemur þannig ekki í stað kennara sem hefur sjálfstæða vitund, 
deilir eigin reynslu og viðhorfum eða veitir stuðning (Valova o.fl., 2024; Wang o.fl., 2023).  
Háskólakennarar þurfa því að vera leiðandi í notkun ChatGPT og búa yfir hæfni til að 
tengja verkfærið við nám og kennslu á árangursríkan og heiðarlegan hátt. Þetta skiptir 
nemendurna máli og á það hefur verið bent í fleiri rannsóknum og fræðigreinum (Craw-
ford o.fl., 2023; Gill o.fl., 2024; Trust o.fl., 2023; Willems, 2023). Nemendur tengdu áskor-
anir ChatGPT ekki við persónuvernd eða hvernig gervigreindarverkfæri gætu safnað 
gögnum um einstaklinga. Í rannsókn Acosta-Enriquez o.fl. (2024) var það þáttur sem 
dró úr áhuga nemenda á að nota gervigreindarverkfæri og undirstrikar hversu mikilvægt 
er að innleiða lausnir sem tryggja persónuvernd. Nemendurnir lýsa ekki áhyggjum af  
einangrun vegna notkunar ChatGPT en rannsóknir benda til að gervigreindarverkfæri eins 
og ChatGPT geti dregið úr samskiptum milli fólks, án þess að það geri sér grein fyrir því. 
Mikilvægt er að vera vakandi fyrir slíku og veita nemendum stuðning þannig að þau upp-
lifi sig tilheyra námssamfélagi (Crawford o.fl., 2024; Pani o.fl., 2024). Nemendur virðast 
heldur ekki hafa áhyggjur af því að einfaldur gervigreindartexti geti mögulega haft áhrif á 
tungumálið og dregið úr fjölbreytileika þess, eins og bent hefur verið á (Cotton o.fl., 2024; 
Fuchs, 2023; Hill-Yardin o.fl., 2023). Meirihluti nemenda sér fyrir sér að nota ChatGPT í 
framtíðinni, bæði í eigin námi og í framtíðarkennslu á öllum skólastigum. Nemendur sem 
ætla að kenna á framhaldsskólastigi sjá fyrir sér að nota ChatGPT til að dýpka skilning á 
námsefni og efla sjálfstæða hugsun. Þau sem ætla að starfa á grunnskólastigi sjá fyrir sér 
að nýta ChatGPT til að styðja við kennslu og dýpka skilning á viðfangsefnum og nemendur 
sem stefna á kennslu á leikskólastigi hugsa sér að nota ChatGPT til að auðvelda undir-
búning kennslu og búa til fjölbreytt verkefni. Á heildina litið voru nemendur jákvæðir 
gagnvart því að nota ChatGPT í kennslu sinni, sáu marga möguleika felast í notkuninni, en 
lögðu jafnframt áherslu á ábyrga notkun. Velta má fyrir sér hvort það skipti máli að þátt-
takendur í rannsókninni voru kennaranemar því viðhorf þeirra til ChatGPT endurspegla 
ekki endilega viðhorf annarra háskólanema (Rasul o.fl., 2023; Rogers o.fl., 2024; Valova 
o.fl., 2024). Það gæti verið skýring á því hversu jákvæð og áhugasöm þau voru um notkun 
ChatGPT. Það liggur einnig fyrir að í framtíðinni verða þau fyrirmynd og kenna nemendum 
ábyrga notkun verkfærisins og kannski þess vegna er notkun ChatGPT, tækifæri og áskor-
anir, þeim ofarlega í huga. Margt bendir sterklega til þess að notkun ChatGPT í háskóla 
muni leiða til breytinga í námi og kennslu (Tlili o.fl., 2023; Willems, 2023) og þegar fram 
líða stundir verður líklega litið á ChatGPT sem leikbreyti (e. game changer) í skólastarfi. 

LOKAORÐ

ChatGPT skapar tækifæri í háskólum sem geta leitt til umbreytinga á námi og kennslu, 
eins og einn nemandi komst svo skemmtilega að orði: „It’s the end of the world as we 
know it“ og það getur bæði átt við um jákvæða og neikvæða þróun eftir því hvernig verk-
færið er notað í námi og kennslu. Háskólar þurfa að vera leiðandi í notkun og kennslu á 
ChatGPT og byggja undir árangursríka og ábyrga notkun. Þeir geta haldið námskeið um 
ChatGPT, fræðileg heilindi og hagnýtar leiðir til að nota verkfærið í námi, kennslu og rann-
sóknum. Jafnframt er mikilvægt að endurskoða námskrá, kennsluhætti, verkefnavinnu og 
námsmat. Rannsóknin sem hér um ræðir varpar ljósi á viðhorf kennaranema til ChatGPT 
ári eftir að verkfærið varð aðgengilegt almenningi. Í framhaldinu er áhugavert að fylgjast 
með hvernig þróun ChatGPT í skólastarfi verður á næstu árum og þeim rannsóknum sem 
gerðar verða og snúa að þessum umbreytingum.

“It’s the end of the world as we know it”: 
Student teachers’ attitudes towards ChatGPT 

ABSTRACT

This article discusses a study conducted among university students in teacher education 
on attitudes toward ChatGPT in the autumn of 2023. The use of artificial intelligence (AI), 

such as ChatGPT, has grown rapidly in recent years, and AI tools have become more di-
verse and accessible. Academic papers on AI, especially in higher education, have steadily 
increased, particularly since ChatGPT became available to the public in November 2022. 
ChatGPT has, in many ways, marked the beginning of shifts in learning and teaching with-
in universities, potentially leading to new, even transformative possibilities that were pre-
viously unthinkable. At the same time, concerns have arisen regarding ethical issues and 
academic integrity.

The study presented in the article is based on a survey conducted among master’s 
students at the beginning and end of two courses in educational sciences. The survey was 
carried out twice in September and November 2023. The study aimed to examine the 
attitudes of student teachers at the University of Akureyri towards ChatGPT in autumn 
2023, highlighting the opportunities and challenges of using the tool in higher education, 
and to explore how they envision utilizing the tool in the future. Additionally, the study 
examined whether attitudes and usage as regards ChatGPT by student teachers changed 
over the semester. Data were collected through an online survey administered to the 
same group of students on campus during two short-term study periods. The survey 
used mixed methods and consisted of closed and open-ended questions. Following all 
closed questions, an open-ended question was asked, allowing students to elaborate in 
their own words. Thirty-nine students responded to the survey in September, a response 
rate of 87%. The follow-up survey in mid-November had twenty-three respondents, a 
response rate of 51%. The gender ratio (women/men) was balanced. The study shows 
that students in the teacher education programme believe the use of ChatGPT requires 
significant responsibility and critical thinking, but in general, they view the tool’s possi-
bilities positively for both learning and teaching. For instance, they see potential in using 
ChatGPT for lesson preparation, question generation, and brainstorming. There was a 
difference in responses between the first and second survey, especially regarding expe-
rience of using ChatGPT. In the September survey, students indicated that the tool was 
used in an experimental and simple manner, while the November survey showed more 
purposeful use to support learning. Additionally, responses in the second survey reflected 
greater confidence in using the tool for complex tasks and increased awareness of the im-
portance of honest and responsible use, along with ways to leverage the tool to stimulate 
learning. Students’ responses emphasize the opportunities for using ChatGPT to support 
learning and imply that appropriate use can be beneficial and efficient for both students 
and teachers and likely to increase equity in education. The November survey results re-
vealed that as the semester progressed, students set out to use ChatGPT in more diverse 
and deeper ways and, with increased knowledge and usage, they saw further new oppor-
tunities to use the tool. They began using ChatGPT for idea inspiration, exploring different 
viewpoints, formulating questions, creating summaries, aiding project work, organizing 
studies, explaining unclear concepts, and drawing out perspectives other than their own.  
The study highlights various challenges associated with using ChatGPT, particularly con-
cerning ethical issues, information reliability, and impact on in-depth learning. Students’ 
concerns were varied, including issues relating to ChatGPT’s accuracy, as precision and 
depth in academic work is a crucial safeguard against potential misuse and plagiarism. As 

the semester progressed, it was evident that the students increasingly considered ethical 
and responsible use, more than appeared at the beginning of the semester, recognising 
the importance of learning about the technology, and using it wisely. They also empha-
sised the need to be critical and reflective about content from ChatGPT and to carefully 
consider how best to use it in higher education. Students expressed the opinion that 
universities must prepare for the use of the technology and teachers should consider and 
discuss ChatGPT positively. The research offers insights into how ChatGPT can influence 
learning and teaching, emphasising the necessity for collaboration between universities 
and students in developing policies for responsible ChatGPT use. This study, as well as 
others, suggests that ChatGPT can provide diverse and extensive support in higher educa-
tion, for example, by initiating new learning and teaching methods. Universities need to 
lead the use and teaching of ChatGPT and other AI tools, ensuring students can learn to 
handle them effectively and honestly. As one student put it, quoting the rock band REM 
“It’s the end of the world as we know it,” which in many ways is true and can refer to both 
positive and negative developments, depending on how the tool is used in learning and 
teaching. Considering this, the findings highlight the importance of listening to students 
in this process, as the emergence of AI tools, such as ChatGPT, has transformed the uni-
versity learning environment and calls for ethical responsibility from both universities 
and students. 

